
    KUALA LUMPUR, 21 Nov (Bernama) -- Kerajaan Barisan Nasional (BN) telah
berupaya mengamalkan sistem demokrasi tanpa rusuhan dan mogok umum dan
dapat mengurangkan faktor perkauman dalam politik, menurut manifesto BN
yang dilancarkan hari ini.
    Sejak mencapai kemerdekaan 42 tahun lepas, Malaysia telah mengadakan
pilihan raya umum mengikut jadual dan menjamin kebebasan pengundi membuat
pilihan.
    Manifesto yang bertajuk "Malaysia Bebas Sepadu Maju Bersama Barisan
Nasional" itu dilancarkan Perdana Menteri Datuk Seri Dr Mahathir Mohamad
yang juga Pengerusi BN di Pusat Dagangan Dunia Putra, malam ini.
    Kemajuan politik Malaysia di bawah pemerintahan BN yang dianggotai 14
parti komponen berbilang kaum juga disebabkan kejayaan BN terus berpegang
dan mematuhi perlembagaan serta menjunjung keluhuran undang-undang.
    Dalam bidang sosial pula, pemerintahan BN berjaya meningkatkan kualiti
hidup semua rakyat dan membasmi kemiskinan tanpa mengira kaum.
    BN juga berjaya membekalkan kemudahan pendidikan dan kesihatan asas
secara percuma untuk semua serta menentukan segala keperluan hidup seperti
makanan, pakaian, perumahan dan pengangkutan mencukupi.
    Pembangunan desa dan luar bandar adalah seimbang di samping memulihara
kualiti alam sekitar.
    Manifesto itu juga berkata kerajaan BN memelihara budaya dan nilai
hidup yang baik serta mengutamakan cara hidup beragama, melindungi hak
pekerja dan upah yang setimpal dengan sumbangan.
    Mengenai dasar luar negara, manifesto itu menyatakan Malaysia
mengamalkan dasar yang bebas dan berkecuali serta berbaik dengan semua
negara, kecil atau besar mahupun lemah.
    Di samping itu, negara ini maju kerana mempromosikan amalan perkongsian
bistari dan memakmurkan jiran.
    Malaysia, di bawah kerajaan BN juga menjalin dan memajukan hubungan
rapat dengan negara Selatan-Selatan serta menolong dan mempertahankan
negara yang tertindas malah membantu negara yang lemah.
    Malaysia telah menjalin hubungan yang rapat dengan negara-negara jiran
menerusi Asean dan negara-negara Pertubuhan Persidangan Islam (OIC) serta
menyertai pasukan pengaman Pertubuhan Bangsa-bangsa Bersatu (PBB).
    Malaysia juga telah menyertai dengan aktif perbincangan antarabangsa
berkaitan kepentingan negara dan negara-negara Dunia Ketiga bagi menentukan
dasar ekonomi, kewangan, perdagangan dan globalisasi adil.

